
Annotatsiya: Ushbu maqolada boshlang‘ich sinf o‘quvchilarida ilmiy tafakkurni
shakllantirishning o‘ziga xos jihatlari haqida fikr yuritiladi.

Аннотация: В статье рассматриваются особенности развития научного мышления у
учащихся начального образования.

Abstract: This article discusses the specific aspects of developing scientific thinking in primary
school students.

Kirish. Ilmiy tafakkur – bu voqelikni mantiqiy mushohada qilish, faktlarni tahlil qilish, ularni
tizimlashtirish va umumlashtirish orqali muammolarni ilmiy asosda hal qilish qobiliyatidir. Bu
tafakkur turining shakllanishi insonning hayotiy dunyoqarashiga, bilish faoliyatiga va ijodiy
qobiliyatlariga bevosita ta’sir qiladi.

Adabiyotlar tahlili. Maktabgacha va boshlang‘ich sinf o‘quvchilarida ilmiy dunyoqarashni
shakllantirish masalasi rus va chet el pedagogika, psixologiya ilmida ham keng o‘rganilgan.

Pedagogika va psixologiyaga oid adabiyotlarda ilmiy tafakkurning shakllanishi J.Piajye,
L.Vygotskiy, J.Bruner, D.Elkonin, V.Davidov, A.Zaporozhets, P.Galperin kabi olimlar
tomonidan chuqur o‘rganilgan. Ularning tadqiqotlariga ko‘ra, ilmiy tafakkur bosqichma-bosqich
shakllanadi va boshlang‘ich sinf yoshida uning poydevori qo‘yiladi.
J.Piajye1 bolalar tafakkurini rivojlanish bosqichlari bo ‘yicha o‘rganib, 6-10 yosh oralig‘ida
bolalar konkret operatsiyalar bosqichida ekanligini aniqlagan. Ularning fikrlashi hali abstrakt
darajaga yetmaganligi sababli, ilmiy tafakkurni shakllantirish uchun real misollar, tajribalar,
kuzatuvlar va muammoli vaziyatlar orqali o‘rganish eng samarali metod sanaladi.
L.Vygotskiy2 bolalar psixologiyasi va ta’lim nazariyasiga katta hissa qo‘shgan. Olim ilmiy
tafakkurning shakllanishida ijtimoiy omil hal qiluvchi ahamiyatga ega ekanligini ta’kidlaydi.
Uning fikriga ko‘ra, bola kattalar va tengdoshlar bilan o‘zaro muloqot orqali ilmiy tafakkurini
rivojlantiradi. Shu sababli, o‘quvchilar bilan faol muhokamalar olib borish, guruhli ishlarni

1 Пиаже, Жан. Психология интеллекта. Перевод: А. М. Пятигорский. — СПб., 2003. // Электронная
публикация: Центр гуманитарных технологий. — 20.10.2010.
2 Л.Выготский. Мышление и речь. ГОСУДАРСТВЕННОЕ СОЦИАЛЬНО-ЭКОНОМИЧЕСКОЕ ИЗДАТЕЛЬСТВО
МОСКВА -ЛЕНИНГРАД, 1934

tashkil etish va ijodiy yozuv mashg‘ulotlarini yo‘lga qo‘yish ilmiy tafakkurning shakllanishiga
xizmat qiladi. Uning "Pedagogik psixologiya" asarida bolalarning kognitiv rivojlanishi va ilmiy
tushunchalarni shakllantirish jarayonlari tahlil qilinib, bolalarning ilmiy dunyoqarashi ular
yashayotgan va tarbiyalanayotgan ijtimoiy muhit bilan bog‘liq ravishda rivojlanadi.
V.Davidovning tadqiqotlari boshlang‘ich ta’limda nazariy tafakkurni rivojlantirishga qaratilgan.
Uning "Bolalarda nazariy tafakkurning rivojlanishi" asarida o‘quvchilarning ilmiy
dunyoqarashini shakllantirishda nazariy bilimlarning ahamiyati ta’kidlangan.
D.Elkonin bolalar o‘yinlari va ularning psixologik rivojlanishiga oid tadqiqotlari bilan tanilgan.
Uning "Bolalar psixologiyasi" asarida o‘yin faoliyatining bolalarning ilmiy dunyoqarashini
shakllantirishdagi roli yoritilgan.
A.Zaporozhets bolalar psixologiyasi va ta’lim metodikasi bo‘yicha tadqiqotlar olib borgan.
Uning "Bolalar tafakkurining rivojlanishi" asarida bolalarning ilmiy tafakkurini shakllantirish
usullari tahlil qilingan.
P.Galperin o‘quvchilarning aqliy faoliyatini bosqichma-bosqich shakllantirish nazariyasini ishlab
chiqqan. Uning "Aqliy harakatlarni bosqichma-bosqich shakllantirish" asarida ilmiy
tushunchalarni o‘zlashtirish jarayonlari yoritilgan.
Ushbu olimlarning asarlari boshlang‘ich sinf o‘quvchilarida ilmiy dunyoqarashni shakllantirish
bo‘yicha muhim nazariy va amaliy tavsiyalarni beradi. Ularning tadqiqotlari ta‘lim jarayonida
o‘quvchilarning ilmiy tafakkurini rivojlantirishga qaratilgan samarali metod va yondashuvlarni
ishlab chiqishga asos bo‘lib xizmat qiladi.
O‘zbek pedagog olimlari boshlang‘ich sinf o‘quvchilarida ilmiy dunyoqarashni shakllantirish
masalasiga katta e‘tibor berib, bu jarayonda ijodiy insholarning ahamiyatini ta‘kidlaydilar.
Ularning fikricha, ijodiy insholar o‘quvchilarning mustaqil fikrlashini rivojlantirish, ilmiy
bilimlarni chuqurroq o‘zlashtirish va dunyoqarashini kengaytirishda muhim vosita hisoblanadi.
Ilmiy dunyoqarash o‘quvchilarning atrof-muhitni to‘g‘ri tushunishi, hodisalar va jarayonlarni
ilmiy asosda tahlil qila olish qobiliyatini rivojlantiradi. Bu esa ularning kelajakdagi ta’lim va
hayotiy faoliyatida muhim o‘rin tutadi.
Boshlang‘ich sinflarda ilmiy dunyoqarashni shakllantirish o‘quvchilarning tafakkurini
rivojlantirishga, yangi bilimlarni o‘zlashtirishga va fanlarga bo‘lgan qiziqishini oshirishga
xizmat qiladi.
Ijodiy insholar yozish o‘quvchilarning fikrlash doirasini kengaytiradi, ularni mustaqil izlanishga
undaydi va o‘z fikrlarini aniq ifodalashga o‘rgatadi. Bu jarayon ilmiy dunyoqarashning
shakllanishiga ijobiy ta ‘sir ko ‘rsatadi. Masalan, tabiiy va aniq fanlarni o ‘rganishda o
‘quvchilarni ijodiy yozma ishlar orqali mavzuni chuqurroq anglashga yo ‘naltirish mumkin.
Niyoxon Toshpulatova3 o‘z maqolasida boshlang‘ich sinf o‘quvchilarida ilmiy dunyoqarashni
shakllantirishda matematikadan sinfdan tashqari ishlarni fanlararo takomillashtirishning
ahamiyatini ko‘rsatgan holda, bunday yondashuv o‘quvchilarning ilmiy tafakkurini
rivojlantirishga xizmat qilishini ta’kidlagan.
Boshlang‘ich sinf o‘quvchilariga ta’lim-tarbiya berishda ilmiy dunyoqarash elementlarini
shakllantirish va o‘quvchini shaxs sifatida muvaffaqiyatli kamol toptirish muhim jarayon
hisoblanib, bo‘lajak komil inson tarbiyasida asosiy o‘rin tutadi. Bu jarayon o‘quvchilarning

3 Toshpulatova Niyoxon Shavkatjon qizi. (2023). BOSHLANG‘ICH SINF O‘QUVCHILARIDA ILMIY
DUNYOQARASHNI FANLARARO SHAKLLANTIRISH METODIKASINI TAKOMILLASHTIRISHDA MATEMATIKADAN
SINFDAN TASHQARI ISHLARNI TASHKIL ETISH. Proceedings of International Educators Conference , 2(1), 164–
170.

shaxsiy rivojlanishiga katta hissa qo‘shadi. Boshlang‘ich sinf o‘quvchilarida ilmiy
dunyoqarashni shakllantirish jarayoni fanlar aro bog‘liqlikda tashkil etilsa maqsadga muvofiq
bo‘ladi, albatta. Bu usul o‘quvchilarning bilimlarini chuqurlashtirishga yordam beradi.

Tabiiy fanlarni o‘qitishda o‘quvchilarning ilmiy dunyoqarashini shakllantirish fanlar aro
bog‘liqlik tamoyiliga amal qilgan holda ta’lim jarayonini tashkil etish lozim. Shu yo‘l bilan
o‘quvchilarning ilmiy bilimlarini mustahkamlashga erishiladi.

Boshlang‘ich sinf o‘quvchilari uchun xos bo‘lgan tafakkur xususiyatlarini quyidagicha ta‘riflash
mumkin:
1. Konkret fikrlash ustuvorligi . Bolalar tajriba va aniq faktlarga asoslangan holda fikrlashadi.
Masalan, ular “havo og‘irlikka ega” degan tushunchani oddiy izohlashda qiynalishi mumkin,
lekin agar ularga shishaga havo solib, og‘irligini o‘lchashni taklif qilsak, bu hodisani tezroq
tushunishadi.
2.Tafakkurning vizuallikka bog‘liqligi. O‘quvchilar real tasvirlar, diagrammalar, eksperimentlar
orqali tushunchalarni yaxshiroq o‘zlashtiradilar. Masalan, “suvning holatlari” mavzusini
tushuntirishda oddiy diagrammalar bilan tushuntirish o‘rniga, ularning o‘zlari muzlatilgan suvni
eritib, bug‘ holatiga o‘tkazib kuzatishlari samaraliroq bo‘ladi.
3. Sabab-oqibat bog‘liqliklarini tushunishning qiyinligi. Bolalar biror hodisaning sababi va
natijasini tushunishda qiyinchilikka duch kelishadi. Masalan, ular "yomg‘ir, bulutlar bug‘dan
hosil bo‘ladi" degan fikrni oddiy so‘zlar bilan qabul qilishlari mumkin, lekin eksperiment orqali
suv bug‘lanishini ko‘rsatish bu tushunchani mustahkamlashga yordam beradi.
4. Ijodiy tafakkurning rivojlanish bosqichi. 7-10 yosh oralig‘ida bolalar tasavvur qilish va
xayoliy fikrlash qobiliyatiga ega bo‘ladilar. Ularning ilmiy tafakkurini rivojlantirish uchun ijodiy
yozuv mashg‘ulotlaridan foydalanish muhim ahamiyat kasb etadi. Masalan, ularga “Kelajakda
odamlar qanday energiya manbalaridan foydalanadi?” mavzusida insho yozdirish ularning ilmiy
dunyoqarashini boyitadi.

Xulosa. Boshlang‘ich sinf o‘quvchilarida ilmiy tafakkurni shakllantirish – bu izchil va
muntazam davom etadigan jarayon bo‘lib, vizual, amaliy, ijodiy va interfaol metodlar
yordamida amalga oshirilishi lozim. O‘quvchilarning yosh xususiyatlarini hisobga olgan holda
tajribalar, muammoli vaziyatlar, ijodiy insholar va guruhiy muhokamalar orqali ularning ilmiy
dunyoqarashi shakllantiriladi. Bu esa ularda mustaqil fikrlash, tanqidiy yondashuv va ijodiy
tafakkur rivojlanishiga xizmat qiladi.

